Науқасты садақамен емдеу туралы
Аса Мейірімді, ерекше Рахымды Аллаһтың атымен

С именем Аллаха Милостивого, Милосердного
Әлемдердің Раббысы – Аллаһқа мақтау-мадақтар, Пайғамбарымыз Мухаммадқа, оның жанұясына және барлық сахабаларына Аллаһтың игілігі мен сәлемі болсын!
Содан кейін:

Аллаһ Елшісі (оған Аллаһтың игілігі мен сәлемі болсын) былай деген: «Аурып қалған адамдарыңды садақамен емдеңдер».
Бұл хадис көптеген сахабалардан жеткізіледі: Ибн Мә`судтан, Убада ибн Самиттен, Ибн `Умардан, Абу Умамадан, Самура ибн Жундубтан және Әнастан.

Бұл хадисті әл-Бәйһақи 3/382, әт-Табарани “әл-Кабир” 10196, “әс-Сағир” 1963, “әд-Ду’а” /2806, Абу Нуайм “әл-Хилья” 2/104, әл-Хатыб 6/334 және басқалар келтіреді.
Бұл хадистің сахихтығына қатысты үлкен келіспеушіліктер бар, оның иснадында, бұл туралы «әл Мизанда» айтылатынындай, өте әлсіз жеткізуші болып табылатын Муса ибн Умайирдің болуы себебінен, көптеген имамдар бұл хадисті әлсіз деп санаған. 

Алайда имамдардың арасында бұл хадистің бірін-бірі күшейтетін көптеген нұсқаларының болуы себебінен оны жақсы (хасан) деп атағандары да болған. Мысалы, имам Ибн Муфлих бұл хадистің кемшілік тұстарын айта отырып, былай деді: «Дегенмен, біздің жақтастарымыз және өзге де ғалымдар осы хадиске сай амал еткен. Бұл хадис жақсы (хасан), ал мағынасы дұрыс!» Қз.: «әл-Фуру’» 2/144.
Сондай-ақ бұл хадистің Абу Умаманың сөздерінен Абу әш-Шейх келтіретін нұсқасын шейх-Әлбани де жақсы деп есептеген «Сахих әл-жәми’» № 3358.
Осы хадиске кейбір сәлафтар сүйенген. Бір адам Ибн әл-Мубаракқа тізесінде жеті жылдан бері қансырайтын жарасы бар екенін және дәрігерлер ештеңе істей алмайтынын айтқанда, Ибн әл-Мубарак оған адамдар оның суымен пайдаланулары үшін құдық қазуды бұйырып, былай деді: «Мен осы (амал) көз тигенді қайтарып, қансырауды тоқтатады деп үміттенемін» Қз. “әз-Зауажир” 1/321.
Сондай-ақ бұл хадиске көптеген имамдар сүйенген, мысалы, әл-Мунауи “әт-Тайсирде” 2/12, Ибн әл-Хаж “әл-Мәдхәлда”, әс-Саффарини “Ғиза әл-любабта” және басқалар.
Оның түсінігіне келер болсақ, бұған қатысты екі пікір бар. Кейбір ғалымдар бұл хадистегі «садақа» сөзін игі іс, дәлірек айтқанда – ауру адамның жағдайын сұрап бару деп түсіндірме берген. Имам Ибн Рушдтан «Ауру адамдарыңды садақамен емдеңдер» деген хадистің сенімділігі мен мағынасы туралы сұрағанда, ол былай жауап берген: «Мен бұл хадисті сахих хадистер жинағынан есіме түсіре алмай отырмын, бірақ егер бұл хадис сенімді болатын болса, оның мағынасы сырқат адамдардың жағдайын сұрап бару (дегенге келеді), өйткені, бұған Сүннет нұсқайтындай, бұл мұсылмандардың бір-біріне деген хақыларына кіреді. Себебі ауру адамды зиярат ету – бұл игілікті іс, ал әрбір игі іс – садақа. Егер адам аурудың халін сұрап келсе, ол оны қуантады, ол үшін дұға жасайды, демек осының салдарынан сырқат жазылып кетеді деген үлкен үміт бар екені күмәнсіз». Қз.: “Фатауа әл-Бәрзали” 5/612.
Басқа ғалымдар болса бұл хадистің сыртқы мағынасын алып, аурып жатқан адам үшін қауіптенгенде Аллаһқа дұға ету керектігін және Аллаһ ауруға шипа беруі үшін садақа беру керек екендігін айтқан. Әрі бұл көпшіліктің (жумхур) пікірі. 

Айтпақшы, қауіптеніп-қорыққанда садақа беру әл-Бухари мен Муслим жеткізетін басқа сахих хадиспен расталады. Бұл хадисте Пайғамбардың (оған Аллаһтың игілігі мен сәлемі болсын): «Сендер күннің тұтылуын көргендеріңде, Аллаһқа жалбарыныңдар, Оны ұлықтаңдар, (саләтул-кусуф) намазын оқыңдар және садақа беріңдер!» Аль-Бухари 1044.

Имам Ибн Дакық әл-Ид былай деген: «Бұл хадисте қорқыныш кезінде қауіптен сақтану үшін садақа берудің құпталатындығына дәлел бар». Қз. “әл-Ихкам” 2/144.
Инша-Аллаһ, бұл хадистің екі түсінігінде де проблема жоқ, өйткені олар бір-біріне қайшы келмейді.
Барлық айтылғандардан шыға келе, осы хадиске сүйеніп, оған амал етуде проблема жоқ.

Және соңында әлемдердің Раббысы – Аллаһқа мақтаулар болсын!
«Саляф – Форум»
Қазақ тіліне аударған «Абу Ханифа мирасы» сайтының редакциясы
